
眼科心法要訣 

突起睛高歌 

原文 

突起睛高珠腫疼，風熱毒火上衝睛，鍼後退熱桔梗飲，

硝黃茺芍黑芩風，還睛五味參苓細，山藥車前防遠茺。 

*退熱桔梗飲子：桔梗  芒硝  大黃  茺蔚子  白芍藥  黑

參  黃芩   防風 

*還睛丸方：五味子  人參  茯苓  細辛  山藥  車前子  

防風  遠志 茺蔚子 

 

註釋 

突起睛高之證，緣風熱火毒，上衝於眼，疼痛難忍，睛珠突高脹起。宜先用

鍼出其清涎毒水，後服退熱桔梗飲之，用還睛丸調理可愈。 

 

 


